
 

 

    №22 (23) 2026 წელი                       უნივერსიტეტ    გეომედის     ყოველკვარტალური    გაზეთი  

     საერთაშორისო სამეცნიერო კონფერენცია ,,Modern Problems of Medicine and Management’’  

      უნივერსიტეტ გეომედში წარმატებით ჩატარდა  მე-4 საერთაშორისო 

სამეცნიერო კონფერენცია “Modern Problems of Medicine and Management”, 

რომელშიც მონაწილეობა მიიღეს ქართველმა და უცხოელმა მეცნიერებმა, 

მკვლევარებმა, კლინიცისტებმა და ჯანდაცვის სფეროს წარმომადგენლებმა. 

აღსანიშნავია, რომ უნივერსიტეტ გეომედს სტუმრობდნენ 

წარმომადგენლები იტალიიდან, უნგრეთიდან და სომხეთიდან. 

     კონფერენცია გახსნა უნივერსიტეტ გეომედის რექტორმა, პროფესორმა 

მარინა ფირცხალავამ, რომელმაც მონაწილეებსა და სტუმრებს 

მისასალმებელი სიტყვით მიმართა და ღონისძიების მნიშვნელობაზე გაამახვილა ყურადღება. სესიის ფარგლებში 

ქართველმა და უცხოელმა მომხსენებლებმა  წარმოადგინეს თავიანთი თეზისები და ნაშრომები. 

      კონფერენციაზე წარმოდგენილი მოხსენებები შეეხებოდა მედიცინის, ჯანდაცვის მენეჯმენტის, ბიოსამედიცინო 

მეცნიერებებისა და სამედიცინო განათლების თანამედროვე გამოწვევებს, ინოვაციურ მიდგომებსა და განვითარების 

პერსპექტივებს. 

     მომხსენებლების მიერ წარმოდგენილი თეზისები გამოქვეყნდა კრებულში - 4th International Scientific Conference “Modern Problems of Medicine 

and Management”.  

                 სტუდენტთა თეორიულ-პრაქტიკული კონფერენცია 

      უნივერსიტეტ გეომედში სტუდენტთა თეორიულ-პრაქტიკული 

კონფერენცია გაიმართა, რომელშიც მონაწილეობას იღებდნენ, როგორც 

უნივერსიტეტ გეომედის, ასევე სახელმწიფო და კერძო 

უნივერსიტეტების სტუდენტები.  კონფერენცია ორი ნაწილისგან 

შედგებოდა: ზეპირი მოხსენებებისა და პოსტერების სესიებისგან. 

სტუდენტებმა  წარმოადგინეს  ნაშრომები და პოსტერები აქტუალურ 

თემებზე. 

   კონფერენციის ბოლოს ჟიურიმ შეაფასა და ერთხმად მიღებული 

გადაწყვეტილების შედეგად გამოავლინა საუკეთესო      მომხსენებლები: 

I ადგილი  – Hitakshi Soni (უნივერსიტეტი გეომედი, მედიცინის ფაკულტეტი, მე-6 კურსი, ხელმძღვანელი: ალექსანდრე ლოლაძე) 

II ადგილი  – Javeed Ahmed Syed (უნივერსიტეტ გეომედი, მედიცინის ფაკულტეტი,  მე-6 კურსი, ხელმძღვანელი: დავით ზურაბაშვილი ) 

III ადგილი  –  ლუკა მახათაძე (უნივერსიტეტი გეომედი, ფიზიკური მედიცინისა და რეაბილიტაციის ფაკულტეტი, მე-2 კურსი, ხელმძღვანელი: 

ლელა აფციაური) 

     ჟიურის სიმპათია – თათია რიკაძე  (ივნე ჯავახიშვილის სახელობის თბილისის სახელმწიფო უნივერსიტეტი, მედიცინის ფაკულტეტი, მე-5 კურსი, 

ხელმძღვანელი: ქეთევან ცინცაძე) 

     გამარჯვებულებს გადაეცათ ფულადი ჯილდოები. კონფერენციაში მონაწილე ყველა სტუდენტს გადაეცა სერტიფიკატი და წარმოდგენილი 

ნაშრომები დაიბეჭდა სტუდენტების ნაშრომთა კრებულში ,,სტუდენტთა თეორიულ-პრაქტიკული კონფერენციის მასალები“. 

თეთრი ხალათების ცერემონია  

      უნივერსიტეტ გეომედში პირველი კურსის სტუდენტებისთვის 

თეთრი ხალათების ცერემონია გაიმართა, რომელიც პროფესიული 

პასუხისმგებლობისა და ეთიკის სიმბოლოდ ითვლება. საზეიმო 

ღონისძიებას, რომელსაც სტუდენტებისათვის განსაკუთრებული 

დატვირთვა აქვს  „Sheraton Grand Tbilisi Metechi Palace’’-მა 

უმასპინძლა. 

      ღონისძიების პირველ ნაწილში სტუდენტებს სიტყვით 

მიმართეს და მომავალ პროფესიულ გზაზე წარმატებები უსურვეს 

უნივერსიტეტის დეკანებმა, ვიცე-რექტორმა, ადმინისტრაციისა 

და სტუდენტური თვითმმართველობის წარმომადგენლებმა.  

     ცერემონიის მნიშვნელოვანი მომენტი იყო თეთრი ხალათის გადაცემა და ფიცის დადება — სიმბოლო იმისა, რომ იწყება გზა, რომელიც მოითხოვს 

ცოდნას, ერთგულებასა და დიდ პასუხისმგებლობას. 



 

 

           გეომედის სტუდენტების წარმატება ,,სტუდფესტზე’’ 

      წლის ერთ-ერთი ყველაზე მასშტაბური 

სტუდენტური ფესტივალი - სტუდფესტი 2026       1 

მაისიდან - 14 ივნისის ჩათვლით  მიმდინარეობდა, 

რომელშიც უნივერსიტეტ გეომედის სტუდენტებმა 

საპრიზო ადგილები მოიპოვეს და ღირსეულად 

წარმოაჩინეს საკუთარი თავი და უნივერსიტეტი.  

      სტუდენტებმა არაერთი წარმატება მოიპოვეს 

სპორტულ თუ საგანმანათლებლო 

მიმართულებებში. მეკლდეურობის შეჯიბრში 

მონაწილეობა მიიღო და საპრიზო ადგილი დაიკავა 

ლიზა კალინინამ. მაგიდის ჩოგბურთის ტურნირში 

კი მარიამ კულუმბეგაშვილმა. ბოულინგის 

ტურნირის გამარჯვებული გახდა ასევე უნივერსიტეტ გეომედის გუნდი.    

      სტუდფესტი 2026 ფარგლებში, საზოგადოებრივი მაუწყებლის სტუდიაში გაიმართა ასევე, ინტელექტუალური თამაში წიგნების თარო, რომელშიც 

მონაწილეობდნენ: ერეკლე ჯოხაძე (ფიზიკური მედიცინა და რეაბილიტაცია), კოტე ნავროზაშვილი (სტომატოლოგია), მარია მეგენეიშვილი (მედიცინა).  

პირველი ტურის, ბლიცის და მეორე ტურის ქულების დაჯამების შედეგად უნივერსიტეტ გეომედის გუნდი მესამე ადგილზე გავიდა.  

      განსაკუთრებული აღნიშვნის ღირსია ერეკლე ჯოხაძის შედეგი - ბლიცის ეტაპზე მან იდეალური შედეგი, 15/15 დააფიქსირა, რაც თამაშის ერთ-ერთ 

ყველაზე გამორჩეულ მომენტად იქცა. შეჯიბრი გამოირჩეოდა მაღალი კონკურენციით, დაძაბული და საინტერესო ეტაპებით, სადაც მონაწილეებს 

ცოდნის, სწრაფი აზროვნებისა და გუნდური მუშაობის მაქსიმალურად წარმოჩენა უწევდათ. 

     უნივერსიტეტ გეომედის სტუდენტებმა წარმატება მოიპოვეს ასევე, მინი ფეხბურთის ტურნირზე, სადაც საქართველოს შოთა რუსთაველის 

თეატრისა და კინოს სახელმწიფო უნივერსიტეტის გუნდს დაუპირისპირდნენ  და მატჩი ანგარიშით 5:1 მოიგეს. 

     18 ივნისს სასტუმრო „პარაგრაფში“ „სტუდფესტი 2026“-ის შემაჯამებელი ღონისძიება გაიმართა, სადაც ტურნირებში გამარჯვებული სტუდენტები 

დაჯილდოვდნენ. 

 

 

                                                                                                                                                    

      სტუდენტური კლუბის - MedLink Society-ის ორგანიზებით ჩატარდა ონლაინ შეხვედრა 

თემაზე: „სამედიცინო-სამართლებრივი რეალობა ექიმებისთვის“, რომლის მიზანიც იყო 

მედიცინის ფაკულტეტის სტუდენტებისთვის ჯანდაცვის პრაქტიკის სამართლებრივი და 

ეთიკური ასპექტების გაცნობა. სესიაზე მოწვეული სპიკერი იყო ადვოკატი მაჰეშ არასუ, 

რომელიც მოღვაწეობს ინდოეთის უზენაეს სასამართლოში და აქვს დიდი პრაქტიკული 

გამოცდილება ჯანდაცვის სფეროსთან დაკავშირებულ სამედიცინო-სამართლებრივ საკითხებში. 

      შეხვედრაზე განხილული იყო თემები: ინფორმირებული თანხმობა, სამედიცინო 

დოკუმენტაცია, ექიმების სამართლებრივი პასუხისმგებლობა, პროფესიული ქცევა, სოციალური 

მედიის ეთიკა და ა.შ. მომხსენებელმა ისაუბრა იურიდიული საკითხების მნიშვნელობაზე 

ჯანდაცვის მომავალი სპეციალისტებისთვის. საინტერესო და დამაფიქრებელი დისკუსიის საშუალებით მონაწილეები გაეცნენ ძირითად სამედიცინო-

სამართლებრივ კონცეფციებს, რომლებიც სულ უფრო მნიშვნელოვან როლს თამაშობენ თანამედროვე სამედიცინო პრაქტიკაში. მონაწილეებს, ასევე 

ჰქონდათ შესაძლებლობა, გაეცნობიერებინათ ის რეალური გამოწვევები, რომლებსაც ექიმები შეიძლება წააწყდნენ კარიერის განმავლობაში.  

 

 

 

 

      სტუდენტთა აკადემიურმა საზოგადოებამ  SAS Incredoc-თან პარტნიორობით, ჩაატარა Praxis - პრაქტიკული 

სემინარების სერია, რომელიც შექმნილია სტუდენტებისთვის ინტერაქტიული სწავლებისა და ცოდნის პრაქტიკაში 

გამოყენებისთვის. გახსნით სემინარზე საუბარი იყო ანატომიის მნიშვნელობაზე მედიცინაში და ქირურგიული 

ჭრილობების სხვადასხვა ტიპზე. სტუდენტებმა შეისწავლეს, თუ როგორ ქმნის ანატომიის ცოდნა დიაგნოზისა და 

ქირურგიული პროცედურების საფუძველს. ამავდროულად, გაეცნენ ჭრილობის ტექნიკის პრინციპებს. 

      მეორე სემინარი ფოკუსირებული იყო გულის ანატომიაზე მსხვილფეხა რქოსანი პირუტყვის გულის დისექციის 

გზით. ორი კვირის განმავლობაში ჩატარებული და ოთხ ცალკეულ ჯგუფად დაყოფილი სესიები მონაწილეებს 

საშუალებას აძლევდა, გამოევლინათ გულის ძირითადი სტრუქტურები, მათ შორის სარქველები, მსხვილი 

სისხლძარღვები.  

      ისეთმა აქტივობებმა, როგორიცაა დისექცია, ნაკერების პრაქტიკა და კლინიკური დისკუსიები განსაკუთრებით 

საინტერესო გახადა სესიები სტუდენტებისთვის.  

 

 

 

       სტუდენტთა აკადემიური საზოგადოების SAS-ის მიერ Arise Medical Academy-სთან თანამშრომლობით ორგანიზებულმა ოთხდღიანმა ENT FMGE-ს  

მასტერკლასმა სხვადასხვა უნივერსიტეტის სამედიცინო ფაკულტეტის სტუდენტებს მოუყარა თავი და ინტენსიური, მაღალი დონის ღონისძიება 

შესთავაზა, რომლის ფარგლებშიც ისინი მომავალი სალიცენზიო გამოცდებისთვის - FMGE-სთვის ემზადებოდნენ. 

      მასტერკლასს ხელმძღვანელობდა დოქტორი რაჯივ დავანი, საერთაშორისოდ აღიარებული ყელ-ყურ-ცხვირის სპეციალისტი და კლინიცისტი. მისი 

მაღალინტერაქტიული ლექციები საინტერესო და ნაყოფიერი აღმოჩნდა სტუდენტებისთვის, რადგან ორიენტირებული იყო მასალის დამახსოვრების 

ოპტიმიზაციასა და გამოცდისთვის თავდაჯერებულობის გაძლიერებაზე. 

